
КИЯҮ
     Галиянең Сәгыйть җибәргән башкодага:

     - Син Сәгыйтькә әйт, мин аңарга иргә чыкмыйм, - дип әйтте​реп җибәрүе Сәгыйть өчен көтелмәгән бер эш булып чыкты.

     Менә сиңа кирәк булса, үзе бит, Сәгыйть, мин сине яратам, фәлән-төгән дип йөрде ләбаса... Очрашуларына озак вакытлар үткән булса, бер хәл булыр иде. Әле бит беркөнне генә әрәмәлектә, бозау эзләп йөргәндә очрап, Сәгыйтьнең бүреген урлап качкан иде. Сәгыйть аны куып җитеп, кочаклап үпкәч тә, кызый авызын гына сөрткән иде, артык бер сүз дә әйтмәгән иде. Менә ышан кызларга...

     Сәгыйть башкодага: «Кыз белән сүз куешкан инде, эш ата-аналарыннан гына тора», - дигән иде. Ә эш бөтенләй койрыгы белән килеп чыкты. Галиянең ата-аналары, кызларын Сәгыйтькә ике куллап бирергә риза булсалар да, Галия риза булмаган. Бу ни, бу инде әллә Сәгыйть артык үзенә ышанып ялгышканмы, әллә Галия шаярамы.

     Менә оят. Бит белмәгән кызга булса, тагын бер хәл булыр иде. Яратышып йөргән, тиздән хатын булып килүенә һичбер шиге булмаган кыздан шул җавапны алгач, таныш түгел кызларга ни​чек башкода җибәрергә?..

     Әнкәсе дә Сәгыйтькә, кәефен җибәрмәс өчен бугай, карамас​ка тырыша. Атасы да сүзне гел икенче якка борырга тырыша... Бу ни бу? Их, егет булып йөр дә шулай алдан, имеш... Берәр рәтлерәк кешегә сүз куеп өлгергәндер, ахры. Чорт с ней! Соң Сәгыйть тә тиле инде. Галиягә элек шул турыда белдереп куйган булса, нәрсә булыр иде?.. Бәлки, болай кызарырга да туры килмәс иде.

     Сәгыйть ары-бире генә капкалады да урамга ашыкты. Аны аңлашылмаган бу вакыйга ялгызлыкка тартты. Ул ашыгып бак​чага чыкты да, шомырт агачлары белән күмелгән салам башлы каралтыга кереп, печән өстенә йөзе белән капланып ятты.

      Шулай булсын... чыкмасын... ярый... Әле әллә кемгә чыкмас... Бәхетсез булса, сагыныр әле Сәгыйтьне... Ә Сәгыйтькә чыккан булса... Сәгыйть аны үлеп яратыр, авыр эшкә кушмас иде. Авыр​ган вакытларында, аның баш төбенә утырып, гел күзенә карап торыр иде... Теләсә, җанын да аның өчен фида итәр иде... бары​бер үкенер, чыкмасын, чорт с ней. Әй, кыз беткәнмени...

     Сәгыйть уйлаган саен уйлаган уйларыннан качарга тырыш​ты. Бер уйдан тизрәк икенче уйга күчәргә, шулай итеп үзенең хурлануын онытырга тырышты. Ул авылның икенче кызларын күз алдына китереп, аларга өйләнгәч бергә тора башлауны күз алдына китерергә уйлады. Ләкин җанга яткан бер матур тормыш та күз алдына китерә алмады. Ул Сәгыйтьләрдән ерак та түгел күрше кызы Фәхриягә уе белән өйләнеп карады. Фәхрия ул үзе матур гына кыз. Ләкин Фәхриянең бертуктаусыз чыкчып-чәпчеп йөргән капчык күзле анасы килеп басты. Картая төшкәч, Фәхрия дә шуның кебек булыр төсле тоелды.

     Ул бу уеннан тизрәк качарга тырышты. Юк шул, Сәгыйть үзенең киләчәген бары Галия белән генә матур итеп уйларга өйрәнгән, киләчәген гел Галия белән генә күз алдына китерә ал​ган Сәгыйть бүген менә шул киләчәген югалткан, бөтенләйгә җимерелгән итеп хис итте. Аның әллә елыйсы да килә башлады бугай, эченнән генә: «Барыбер... чыкмасын... миннән матурракка чыгар... ләкин мин биргән бәхетне таба алмас... минем әни кебек йомшак телле каенана да табалмас...» — дип уйлады.

     Соңыннан ул уйлары белән шәһәргә китте. Ул үзе, шәһәрне күрмәгән булса да, төрле кешеләр сөйләве аркылы башында зур бер шәһәрне җанландырды.

     Менә Сәгыйть, имеш, шул шәһәргә бара. Анда эшкә керә. Тырышып эшләве сәбәпле дәрәҗәсе үсә. Ул ничектер комиссар да була. Ә көннәрнең берендә пар атта нәкъ комиссарларча авыл​га килеп төшә. Авыл халкы:

     -  Менә яхшы кешенең баласы һәрвакыт яхшы була ул, — дие​шәләр, имеш.

     Сәгыйть, эре генә, зур күн бумажник тотып, авыл советына бара, имеш. Шунда авыл советына Галия килеп керә, имеш, ул арыкланган, күз төпләре күгәргән. Аны Сәгыйтьне ташлап чык​кан ире кыйнаган, имеш. Галия аны күрә дә...

     Сәгыйть кинәт сискәнеп китте. Кулына әллә нинди йомшак бер нәрсә тиеп киткән кебек булды. Ул, башын күтәрүгә, яңа гына калдык-постык ашлар белән тамагын туйдырып, кәефе күтәре​леп, Сәгыйтьне эзләп килгән Барбусны күрде. Ә Барбус печән өстенә менеп аның янына ук сузылып ятты, Сәгыйтьнең уйлары таралды. Ул үзенең хәзер генә Барбус түшәгенә килеп ятуын аңла​ды. Тирә-яктан, борын ярып, эт исе килә башлады.

     - Балам, атаң таңнан торып эшләп йөри. Тырмаларга барырга кирәк. Тор инде, - диде Сәгыйтьнең анасы.

     Сәгыйть, төн буе уйланып йөрүе аркасында бик соң ятканга, бары ике генә сәгать йоклап өлгергән иде. Ул бер күзен генә ачты, яктылык күзен кисеп китте.

     - Хәзер торам, әни, - диде, башын күтәрде.

     Анасы чыгып китүгә, Сәгыйть тормады. Торасы килмәде. Буыннар шундый рәхәт таралганнар... шундый рәхәт. Буыннар​ны җыясы килми. Менә тагын бер генә минут күземне йомып алам да аннан торырмын дип уйлады ул. Күзен йомуга, тагын Галия килеп басты. Ул Сәгыйтькә әллә кайдан, томаннар эченнән ел​майган кебек булды. Ләкин ишеккә якынайган аяк тавышларын ишетү белән, ул югалды. Сәгыйть, әнкәйнең кәефе китмәсен дип, ул кергәнче башын күтәреп, анасы хәзерләп куйган чалбарларын алды да киенә башлады. Анасы, аның киенүен күреп, ишектән башын сузып карады да тагын чыгып китте.

     Сәгыйть бер аягын киенеп бетерә алмады, кулларын киң итеп ачып киереләсе, үсәсе килеп китте. Ул башын баскычка куйды да яткан килеш кенә чабата бауларын бәйли башлады, соңыннан ир​кенләп бер киерелеп алды. Ул икенче чабатасын алып киенергә дип башын күтәрергә теләсә дә, башы күтәрелергә теләмәде. Күзләр бик тәмле, бик рәхәт итеп йомылдылар. Башына: «Бер генә минут күзем​не йомам да соңыннан торырмын», — дигән уй тагын килеп утырды.

     Бу юлы инде Сәгыйтьнең анасы түгел, атасының:

     - Тор инде! Тырмага барырга вакыт, — дигән ачулы тавышы ишетелде.

     Сәгыйть тиз генә сикереп торды да, калган чабатасын да кие​неп, печәнгә китте.

     Сәгыйтьнең артыннан карап калган анасы:

     - Баламның теләгәне булмагач, бөтенләй йолкынган тавык кебек йөри башлады. Кызы да инде кемгә бармакчы була тагын...Әй Ходаем, алтын алма кебек баламны яратмаган була бит...

     Ул эченнән Галиягә бик нык ачуланды. Киленем булыр дип йөргән Галия кинәт аңар бик ерак, бик ят кебек тоелды. Аның йөрәгендә һәрвакыт җылы урын алып килгән Галия югалды. Югалды да йөрәгендә караңгы буш урын гына калды ананың.
     Канатлары чыкларга чыланган кыр чәчәкләре язгы кояшка елмаерга тырышып карыйлар. Аларны таң җиле туңдырган. Кояш инде офыктагы зәңгәр болытлар өстенә чыгып, елмаюлы җылы якынлык белән җиргә карый.

     Көн кояшлы, яңгырсыз, озын булыр төсле.

     Галия, ал яулыгын артка бәйләп, очы парга чыккан яктан тап​талган арышларны чүпли-чүпли, урак ура. Кояш аның яңакларына аллык керткән. Ул, җирнең чәчәкләрен кызарткан, матурлаган ке​бек, аны да кызыл чәчәкләргә охшатырга тырышып елмая бугай.

    Галиянең җитез кулы белән киселеп салынган учмалар кояш нурла​рында алтынланалар. Алар таң җилләре белән тирбәлмәсләр тагын.

     Якында гына кемнәрдер «Ай урагым»ны җырлыйлар, Галия авыз эченнән генә алар белән кушылып җырлый.

     Үзенең җырлыйсы килсә дә кыймый. Кыз башы белән ялгыз кырда җырлап урак уруны килештерми. Күрше Хәдичә апай да бүген урагы бетәсе булганга ашыкмый. Ары-бире кискәләде дә, кыр очы күренә башлау белән, баш астына зур гына көлтә салып йокларга ятты. Әле төнге тәмле йокы белән таралган сөякләр яңа ныгып киләләр. Эшләгән саен, алар ныгый бара төсле.

    Әллә кая еракта, озын, моңлы, әллә кемен сагынган, югалткан төсле итеп, ат кешнәп алды. Галия башын күтәреп юл башыннан кемнәр уза икән дип каранса да, басу эчендә беркем дә күренмәде. Бары пар кырында гына соңга калган кайбер сукачыларның ялкау гына атлап йөргән атлары күзенә чагылды. Әнә берсе ялкау гына башын салып артыннан калмый йөргән таен ияртеп тырмалап ята...

«Бичара тай, ятып калсам, анам китеп югалыр, дип уйлый тор​гандыр. Иярә дә йөри, иярә дә йөри, мескенем», — дип уйлады Галия. Ул урагын тотып, арышка дип бөгелим дигәндә генә, якын​да нәкъ Галия турысында кояшка аркасын терәп, йокымсырап туктап торган ак маңгайлы атны күреп, карый башлады.

     «Хуҗасы ялкау кешегә охшый. Әле кояш күтәрелеп тә өлгер​мәгән, ә ул йоклап ята», - дип уйлады.

     Сәгыйть кырга җитү белән бер-ике әйләнде дә, бераз тәмәке тартып алыйм дип, җиргә ятты. Аяклар шундый рәхәт, шундый рәхәт итеп сузылдылар. Ул аякларын бик еракка, бик еракка суза​сы килде. Йөрәгендәге суык бушлыкны тутырырга, җылытырга теләгән кебек, кояш нурлары аның аркасын кыздыра башладылар. Ул тагын да Галия турында уйлый иде. Аның уйлары кинәт җанла​на башлады. Күз алдына, азапланып, китәргә теләгән Галиянең рәсеме, үзеннән-үзе җанланып, аның алдында йөри башлады. Аның уйлары тәмле төшкә әйләнеп, кояшның якты нурлары арасында рәхәтләнеп йоклап китте. Ә баһбай, үзенең тырмасын өстерәп, арышларга табан атлады. Бер-берсенә бәйләнеп киткән төш Сәгыйтьне әллә нинди урманнарда, суларда йөртте... Менә ул ка​раңгы бер урманда, имеш, тирә-якта шундый чәчәкләр күп, имеш. Ул әллә ничек чәчәкләр өстенә басмый гына атлап бара, менә ул кулларын селти дә, тәне үзеннән-үзе җирдән күтәрелеп китә, имеш... Сәгыйть ничек соң элек шулай оча алмаган... Чү! Әллә каян бик ерактан, томаннар эченнән Галиянең тавышы ишетелә:

     - А-а-у-у-у.

     Сәгыйть, аңарга очып барырга уйласа да, кинәт авырая да җиргә егылып төшә, имеш...

     Сәгыйть уянып китүгә күзләрен ачты. Ерактан ишетелгән ха​тын тавышына баш күтәргән иде, баш очында сөялеп торган баһ​бай күзенә күренмәде. Ул тиз генә сикереп торды да, тирә-якка каранып, баһбайны эзли башлады.

     Ә баһбай, рәхәтләнеп, ниндидер хатынның көлтәләрен ашап ята иде. Сәгыйть тиз генә шунда таба йөгерде.

     Тиз барып җитүгә, ул кинәт күзләренә ышанмады. Көлтә өстенә утырып баһбайга арыш ашатып яткан кыз беркөн генә аның бик якын, бик кыйммәтле булган Галиясе иде. Ул туктап нишләргә белмәде. Ә Галия шат, яңгыравыклы көлү белән кычкырып көлеп җибәрде:

     -М енә кияү... менә моңар иргә чык... - диде. Үзе кулындагы арышка сузылган баһбайның башын кочаклады.

     - Ничек, баһбай, шундый йокы патшасына иргә чыгарга яра​мый бит, - диде дә тагын көлеп җибәрде.

     Сәгыйть күзләрен Галиягә күтәреп карый алмады. Ул ашы​гып килде дә, баһбайның йөгәненнән тотып, әйдә, баһбай, дип өстери башлады.

     Галия баһбайның башын җибәрмәде.

     - Китмә, баһбай, син миңа кунакка килдең, ялкау кешең китсә китсен, - диде.

     Сәгыйть кинәт Галиягә карады, Галиянең елмайган йөзе нин​дидер якынлык, тагын да борынгы дуслыкны вәгъдә иткән кебек булды. Йөрәге тагын тулып киткән кебек булды. Галиянең ел​маюы йөрәгенең авырткан урыннарындагы ярсулы хисләрен алып ташлаган кебек булды. Ул кинәт җиргә утырды да, Галиягә кара​мыйча гына, камылларны йолка-йолка:

     - Нигә миңа иргә чыкмыйсың? - диде.
     Галия тагын кычкырып көлеп җибәрде:

     - Син сыер кебек ялкау, аю кебек йокыны сөясең, синең белән ачка үләрсең, - диде.


     Сәгыйть үзе дә белми кызара башлады.

     - Йоклавыма үзең гаепле. Кичә мин төн буе йокламый сине уйлап уздырдым, - диде.

     Галия, урыныннан торып, тирә-якка каранды да, карап тору​чы кеше юклыкны күреп, якыннан бер уч арыш алып, тагын баһ​бай янына утырды. Сәгыйть тагын сүзне ничек башларга белмәде.

     - Син мине кимсеттең... Ярый... Байга кияүгә чыгарсың, без ярлылар шул... - диде.

     Галия тагын көлеп җибәрде.

     - Шулай шул, ашың түгелгәч, кашыгыңны сузасың... Сиңа үзең кебек ямьсезрәк кешегә башкода җибәрергә кирәк иде, - диде.

     Сәгыйть тагын кызарды. Галиянең сөйләвен ул шаяру катыш икәнен белсә дә, соңгы сүзләре аның кинәт йөрәгенә кадалды.

     Ул торып китәргә уйлаган иде, ләкин Галия кинәт аның бо​рыныннан тотып башын күтәрде. Сәгыйть, йөрәгендәге авыр хис​ләрен тарату өчен, көлеп җибәрде.

     Галия аның күзеннән күзен алмады. Сәгыйть бала кебек көлгәннән-көлә бирде. Соңыннан урыныннан торды да баһбай​ның башыннан тотып китә башлады. Ул, тавышын яшерә төшеп, үзеннән чыгарган җырын җырлап җибәрде.

Яшьлегемнән кырда үстем,

Кыр чәчәген күрмәдем,

Кече яшьтән сөеп йөрдем,

Галия бәгърем, алдаучы кыз, 
Алдарсың дип белмәдем...

     Галиянең йөзендә кинәт борынгы көлү эзләре югалды. Ул, Сәгыйтьне бик яраткан вакытларындагы кебек керфекләрен оч​лап, моң аралаш Сәгыйтькә карады. Сәгыйтьнең инде йөзендә борынгы оялу эзләре югалып, әллә нинди үкенүле кайгы моңна​ры белән уралган иде. Галия аның йөзендә элек ничек моңаеп җырлаган вакытларында да мондый төс күрмидер иде. Сәгыйть тагын җырлап җибәрде. Тик ул бу юлы тавышын тагын да әкре​нәйтте. Тавышы әкренәю белән, аның тавышына тагын да моң​лырак яңгыраулар катнашты.

Йөгереп чыктым бакчага ла, 
Чәчәк аткан алмагач, 
Инде кемгә күңлем бирим,

Галиям, бәгърем, җанкисәгем,

Син дә мине алдагач.

      Галия аңар табан атлады да, кулыннан тотып:

     -  Утыр әле! - диде.

     Сәгыйть әкрен генә Галия янына утырды. Галия сүзсез генә аның башын кочаклап алды. Сәгыйть нишләргә белмәде. Ул Галиянең сөякләрен сындырыр дәрәҗәдә кысып кочаклады. Тик бернәрсә дә әйтә алмады. Галия:

     - Беләсең син, үпкәләмә, үпкәләмә, акыллым... Мин сине шулай ук яратам, - диде.

     Сәгыйть шатланып аңарга күзен күтәрде, тик Галия:

     - Мин бары хәзер сиңа иргә генә чыга алмыйм, чөнки мин быел көз укырга китәм. Абый мине авылга килеп алып китәчәк, - диде.

     Сәгыйть үзен кинәт әллә кая түбәнгә төшеп киткәндәй хис итте. Ул, ашыгып:

     - Ә аннан?

     - Аннан, укып бетергәч, бергә булырбыз! - диде Галия.

     Ләкин Сәгыйтьне бу юлы Галиянең җылы кочагы да, йөрә​геннән чыккан сүзләре дә юата алмады. Ул Галияне бөтенләйгә югалтуын аңлады. Газизнең Хәдичәсе дә шулай укудан кайткач бергә булырбыз дип китеп, авылга кайта алмавын исенә төшер​де. Галия яңадан бик еракта кебек тоелды.

Кояш иңгәнче Галия аның үпкә җырларын гына ерактан ише​теп торды.

Күкрәгемә ут кабыздың,

Әрәмәдә үпкөчтән,

Вәгъдә белән алдалыйсың,

Галия җаным, алтын алмам, 
Кайтмассың бер киткөчтән.

